
SOEK MY AANGESIG

Bid die volgende sake deur in die volgende 30 minute of dan tot waar jy kom.
Raak stil en vra die Heilige Gees om jou in hierdie volgende halfuur te lei: Vader, ek vra dat u Gees my vandag lei in my aanbidding tot U. Ek buig in totale afhanklikheid van die Heilige Gees – Gees van God, lei U my gees om met U te praat sodat hierdie aanbidding werklik Gees-tot-gees kommunikasie is. My siel en gees dors daarna om met U te praat en voor U te buig. Kom O Skeppergees, lei my in die volgende tyd van gebed asseblief.

1. SAAM MAAK ONS U NAAM GROOT ( 5 min)

Ons bid die Woord oor die Name van God

Vader: Vader ek wil U Naam groot maak. Ek eer U as Adonai (God ons Regeerder) en as die Allerhoogste, Barmhartige en Genadige God. Ek roem U as ons Bergvesting en die Bron van alle standvastigheid en bemoediging. U is die Vader wat Hom ontferm oor ons, die Een wat wonders doen, die lewende God. U is Elohim die Een wat Uself as EK IS openbaar. U is EI-Shaddai (die Algenoegsame; Die Een wat Bevredig). U is El Gibbor (Magtige God). Vader dankie dat ek U so mag ken en eer.

Seun: Here Jesus saam met Paulus (Filip 2:) bely ek dat
 6U wat in die gestalte van God was, het U bestaan op Godgelyke wyse nie beskou as iets waaraan U moes vasklem nie, 7maar U het Uself verneder deur die gestalte van ’n slaaf aan te neem en aan mense gelyk te word. En toe U as mens verskyn het, 8het U Uself verder verneder. U was gehoorsaam tot in die dood, ja, die dood aan die kruis. 9Daarom het God (die Vader) U ook tot die hoogste eer verhef en U die Naam gegee wat bo elke naam is, 10sodat in die Naam van Jesus elkeen wat in die hemelen op die aarde en onder die aarde is, die knie sou buig, 11en elke tong sou erken:“Jesus Christus is Here!” tot eer van God die Vader. 
Dankie Here Jesus vir U voorbeeld, U gehoorsaamheid en U getrouheid. Dankie Here dat U uit liefde vir my vir die pad van die kruis gestap het en dat ek deur U nou vrede met God mag ervaar. U Here Jesus is die Alfa en die Omega - ek bely: U is die Christus die Seun van die lewende God, U is my Here en my God. U het gekom sodat U kinders die lewe mag ontvang, die lewe in oorvloed.

Heilige Gees U is die Helper, Advokaat, Bemoediger, Leidsman en die Here wat my onderrig in die waarheid. U is die Gees wat my onderrig, lei, oortuig en bemoedig om elke dag meer en meer soos Jesus te word. U is in my lewe en ek eer en verheerlik U. 
Drie-Enige en Almagtige God – Vader, Seun en Heilige Gees, saam met die ander bidders in U gemeente vergader ons vandag om U Naam te verheerlik. U is die Skepper van die hemel en die aarde. Daar is niemand soos U, heilig en regverdig in al U weë nie. Ons onderwerp ons aan U gesag as die Koning van die heelal. Ons bid almal saam om U op die troon van ons harte te plaas en om U voor die wêreld te eer. In die woorde van Psalm 103 (Verwerk)bid ons:  Here Ek loof U, met alles wat in my is. Ek besing U heilige Naam. Ek loof U Here want aan U liefde en goedheid is daar geen einde nie. Ek loof U want U is waardig om al die lof te ontvang, al die eer, al die heerlikheid en majesteit . 2Ek loof U Here en vergeet nie een van U weldade nie. U weldade is so groot
2. SAAM IN VEROOTMOEDIGING: SONDEBELYDENIS EN TOEWYDING (5 min)

Spandeer die volgende 5 minute om voor die Here te bedink wat die onderstaande gedeeltes vir jou persoonlik sê oor jou verhouding tot God. Praat dan met God daaroor deur Ps 51 wat volg.

My verhouding met God

6 Ons het almal geword soos mense wat onrein is, ons beste dade is soos vuil klere; ons is almal soos verdroogde blare, ons word deur ons sondes weggewaai soos deur ’n wind. 8 U is ons vader, Here, ons is klei en U het ons gevorm, ons is almal die werk van u hande. (Jes. 64:6,8)
 12 Maar nou sê die Here: Kom met julle hele hart terug na My toe, vas, huil en treur! 13 Skeur julle harte, nie julle klere nie. Kom terug na die Here julle God toe: Hy is genadig en barmhartig; Hy is lankmoedig en vol liefde. Hy is bereid om straf te herroep. (Joël 2:12-13)

In die woorde van Psalm 51: 3Wees my genadig, o God, in u troue liefde, wis my oortredings uit in u groot barmhartigheid! 4Was my skoon van my skuld, reinig my van my sonde! 5Ja, my oortredings ken ek en van my sonde bly ek altyd bewus. 6Teen U alleen het ek gesondig, ek het gedoen wat verkeerd is in u oë.

12Skep vir my ’n rein hart, o God, vernuwe my gees en maak my standvastig. 13Moet my tog nie van U af wegdryf en u Heilige Gees van my af wegneem nie! 

· O Gees van God ek is werklik jammer waar ek U deur my sonde bedroef het. Vergewe my asseblief.

14Laat my weer die blydskap ervaar van iemand wat deur U verlos is, laat my U weer met toewyding dien...16Red my van ondergang, o God, my Redder, dat ek kan jubel oor u verlossingsdaad. 17Here, gee my die woorde om u lof te verkondig. 18’n Offer vra U nie, anders sou ek dit bring; ’n brandoffer wil U nie hê nie. 19Die offer wat U wil hê, o God, is verootmoediging: U sal ’n hart vol ootmoed en berou nie gering ag nie, o God.
DANKSEGGING: Here ek wil U ook loof want ek weet dat waar ek my sonde só bely ek ook kan uitroep: Psalm103: 3Dit is U wat al my sonde vergewe, - dankie Here vir die weldaad van vergifnis. Here U is 8Barmhartig en genadig, lankmoedig en vol liefde. 9U sal ons ons sonde nie bly toereken en nie vir ewig toornig bly nie. 10U handel met ons nie volgens ons sondes nie, vergeld ons nie vir ons ongeregtighede nie, 11want so groot as die afstand tussen hemel en aarde is, so groot is sy liefde vir dié wat U dien. 12So ver as die ooste van die weste af is, so ver verwyder U ons oortredinge van ons af. Dankie Here vir hierdie versekering. Help my om elke dag meer en meer soos Jesus te word in karakter en krag. Die karakter en die krag van die Liefde. Ek wy myself aan U toe en vra dat U dit deur my sal doen. Here, Dit is U wat al my siekte genees, - dankie dat deur U wonde daar vir my genesing bewerk is aan die kruis. Dit is U 4wat my red van die graf - dankie dat U vir my in Christus die Ewige lewe versker het. Dit is U wat my met liefde en ontferming kroon,- dankie dat U so genadig is. Dit is U 5wat my die goeie in oorvloed laat geniet,- dankie vir U goedheid. Dit is U wat my die jeugdige krag van die arend skenk.- dankie dat U krag my elke dag dra.
3. SAAM SOEK ONS SY AANGESIG NAMENS ONGEREDDE FAMILIE, VRIENDE OF INDIVIDUE (5 Min)

1.__________________________2. _____________________________

3.__________________________4. _____________________________

5._________________________________________________________

Skryf die name neer (indien jy dit nog nie gedoen het nie). Bid vir hulle redding, dat die Here hulle sal seën (geestelik, sosiaal en emosioneel), en bid vir hulle fisieke behoeftes.
4. SAAM SOEK ONS SY AANGESIG NAMENS ONS LAND EN DIE VERKIESING IN APRIL (5 Min)
Proklamasies en Danksegging. Ek glo en bely:

· Die Drie-enige God – Vader, Seun en Heilige Gees regeer soewerein vanuit die hemele en is ten volle in beheer van Suid-Afrika!  Ps 47:8; Jer 10:7. 

· God sien en is aktief betrokke by alles wat in Suid-Afrika gebeur! Ps 33:13-15; Gen 16:13.

· God het 'n plan en doel vir Suid-Afrika!  Jes 14:26. 

· God antwoord dié wat uitroep na Hom. Jes 41:17; Jes 58:9-10; Matt 7:7. 

· God sal verlossing skenk aan ongereddes in Suid-Afrika! Ps 42:11; Ps 79:9.

· God begeer dat bose en gewelddadige mense hul sal bekeer en sal terugdraai na Hom! Eseg 18:23. 

· Geregtigheid sal seëvier in Suid-Afrika! Luk 18:7. 

· God se genade sal triomfeer oor oordeel sodat ons land en sy mense genees en herstel sal word! Jak 2:13; 2 Kron 7:14. 

Here ons pleit vir ‘n vreedsame, vrye en regverdige verkiesing. Daarom hoor ons as ons:
· Bid dat ons as 'n nasie op Waarheid gegrondves sal word. Jes 26:2.

· Bid dat elke kerkleier en lid van die Liggaam van Christus 'n Godgerigte standaard van geregtigheid en heiligheid in hul eie lewens sal handhaaf. Dat ons optrede Christus sal reflekteer in alles, te alle tye. Dat ons sal leef as landsburgers wat weet dat ons teenoor God verantwoordbaar is vir elke woord en daad. Heb 12.14.

· Bid vir elke Christen in die politieke arena. Dat hulle die voorbeeld sal stel in godvresende leierskap.  Rom 8:28; 2 Tim 2:15.

· Bid vir die huidige politieke leiers. Dat hulle werksaamhede tydens die verkiesingsproses bepaal sal word deur 'n openbaring dat hulle bo alles deur God in regering aangestel is as diensknegte voor Hom oor die land en sy mense te regeer. Rom 13.1; 1 Tim 2:1-2.

· Bid dat die verskillende politieke partye die reg van elke party tot stemwerwing sonder intimidasie of vrees vir weerwraak; sal eer en respekteer.  

· Bid dat God ons sal verlos van leiers met 'n 'tribal'-gefokusde mentaliteit. 

· Bid dat God ons sal help om die siklus van geweld in ons land te breek. 

· Bid dat toekomstige politieke leiers aangewys sal word juis omdat hulle 'n toonbeeld van godvresende karakter is. 

· Bid dat die komende regering wetgewing wat God eer, sal implementeer. Hos 10:12.

· Bid dat die nood van armes en behoeftiges 'n prioriteit op die regering se agenda sal wees. Ps 72:4; Ps 72:12.

· Bid dat God ons nasie van die bose sal verlos. Ps 2:8.

· Bid dat God se Koninkryk, soos in die hemel, in ons land gevestig sal word.  Kol 1:15 -20.

· Bid dat reg en geregtigheid sal seëvier en dat daar gevolglik ware vrede in ons land sal wees. 2 Kron 7:14; Joh 14:14; Joh 16.23.

Gebed: Vader van ons Here Jesus Christus, wees Suid-Afrika genadig. Here Jesus Christus, wees Suid-Afrika genadig. Heilige Gees, wees Suid-Afrika genadig. 

Suid-Afrika, ons seën jou in die Naam van die Vader en die Seun en die Heilige Gees!

5. Saam soek ons Sy aangesig vir Goeie Vrydag erediens, die Ester Konferensie en Pinskter Naweek (5 min)         

· Bid dat ons gesamentlike Goeie Vrydag diens op 10 April wat deur Elza Meyer gelei word  bygewoon sal word. Bid dat die Heilige Gees tydens hierdie diens ons elkeen opnuut sal aanraak en dat God deur die diens Sy kinders sal versterk, bemoedig en oprig.
· Bid dat dat die Here vrouens sal oprig om die Ester Konferensie op 11 April by te woon
· Bid dat die Here die bemarkingsblaadjies sal seën.
· Bid vir intersessors om na vore te kom wat van nou af tot en met die konferensie daag- liks al intree.
· Bid dat die Here intersessors sal gee om tydens die konferensie te bid
· Bid dat die voorbereidings rakende ete en dekor reg sal verloop
· Bid dat Elza Meyer as kragtige instrument in die Here se hand gebruik sal word
· Bid dat vrouens die Here op ‘n unieke en lewensveranderende wyse sal ontmoet
· Bid vir die span wat saam met Elza sal werk (musiek, intersessors, agter die skerms span) en hulle onderskeie verantwoordelikhede.
· Bid dat die Here op 11 April 2008 met Sy enegele sal laer trek om Christ Church sodat die bose nie op enige wyse sal kan inmeng nie.
· Bid vir Dr Alvin Vander Griend se besoek tydens ons Pinkster naweek 29-30 Mei. Ons bid vir die seminaar Love to Pray wat hy sal kom aanbied en vra dat U dit ryklik sal seën. 

· Ons bid ook vir die Global Day of Paryer op 31 Mei en die voorbereidings daarmee saam.

· Bid dat die nodige finansies daar sal wees vir bogenoemde projekte en dat ons begroting sal klop.

6. Saam soek ons Sy aangesig vir mense wat in hierdie tyd beproewing ondergaan. Ons kom bid vir:

· Ons huwelike en gesinne waar daar vasgelooptheid is, dat die Here deurbrake sal bring, vertroosting en leiding sal gee
· Ons mense wat werkloos is en nood beleef. Ons bid vir oop deure, God se vrede en volharding in geloof.

· Ons mense wat moedeloos begin raak het omdat hulle sukkel met dinge in hulle lewe. Ons bid dat die Here hulle sal optel en oprig

7. Saam kom ons dankie sê vir alles wat die Here in ons gemeente tot dusver gedoen het:

Spandeer tyd om dankie te se vir die volgende wat die Here gedoen het. Gee aan Hom die eer.
· Ons gemeente musiekspan waarvoor ons gebid het en God wat geantwoord het.
· Ons gemeente se 40 Dae van Gemeenskap en al die seën daarmee saam. Ons het gebid vir herlewing en die Here het dit kom gee. Ons selgroepe het vermeerder van 13 groepe na oor die 40 wat nou gereeld byeenkom. 
· Ons gemeente se 3-jarige viering wat so ontsettend geseënd was.
· Ons dank die Here vir die oop hande om die noodfonds van AED 67,000 te kon insamel om ons mense in die UAE in nood te help. Ons het alreeds AED 27,000 uit die fonds aangewend om te help waar daar nood is.
· Ons jeugkamp van die afgelope naweek waar die Here kragtig gewerk het.
· Sluit af deur vir die volgende persoon wat bid in die volgende halfuur,  aan die Here op te dra en te vra dat die Here hom/haar sal seen. 
· Dank die Here vir die geleentheid om deel te kon neem aan die 24 uur van gebed.[image: image2.png]EGebedsbediening




